
nayay ku tekiteki’ a niyazu’

I kanihalan nu cacay a demiad, caay henay ka takelal, matabal kaku
sasielun sa a tataytay mueneng, zahkez sa ku balucu’ mueneng nuayawan nu
panan a putah, pasuayaw miazih tu kapah nu kaluhicahica. nayi’ ku langat 1
nu ayawan, uyza dada puenelay henay a kilang. itawya kasenun sa mahiza u
nihulakan ku ba’ket nu uzip aku, taneng a pakuniza han tu ku nizateng.
haymaw han miazih kya culil nya uul, zayhan sasangelac sa kya liwliw, u
zuma batad sa u zuma capi sa, mahiza tu u muenengay i pabapabawan ku
uzip.

caytenes, muculaltu ku cilal nay wali, takelal satuay, macuzuh tu nu
edil nu cilal kya uul amin lawpes satu. zikuz uyni tu u ngazu sa ku
langdaw a kilakilangan atu landaw nu lutuk ku i mataay, milihiza ku balucu’
manamuh limulak, asu’ sa helupen mahiza u baluhayay a bali talabu i uzip
nu maku. suzikuz han maazih ku sa’wac, tazikuzikuc izaw aca maazih ku
talakaway a buyubuyu’an.

caytenes, culaculal satu ku malukay a sinimuku amin ku heni tu
sakaluk paytaling a muculil, tanuliha’ sa amin tu kalalicay malanamtu sa, a

malingatu tu ku kawaw nu ayzaay a demiad. zikuz satu nuyni, azihan ku

tapuku izaw ku sazumazuma sananay a ladem, belabelat sa ku lutuk i taling
mapaeceng nu cilal, azihan u lesing kuyza.

kapah ku demiad ayza, satakelal sa ku tapuku, atu mahizaay u
nipacaitan a ladem i tapuku, izaw aca ku paysasa hananay mubahel a palang.
matengiltu ku alawaw nu niyazu’ay, culaculal satu ku muculilay a
micudaday i zazan, atacacudadantu, tacacudadantu ku micudaday milihiza
malingatu tu ku katatawatawa nu niyazu’ay.

manamuh kaku tu sazahkez hananay, cay kaalawaway, atu matumesay
nu namuh a niyazu’, zayhan sa, limulak kapah ku balucu’ nu maku, kyu

manamuh mihalhal tu anucilaay a demiad.

